
	Haec fātus lātōs umerōs subiectaque colla

veste super fulvīque īnsternor pelle leōnis,

succēdōque onerī; dextrae sē parvus Iūlus

implicuit sequiturque patrem nōn passibus aequīs;

pōne subit coniunx. Ferimur per opāca locōrum,

et mē, quem dūdum nōn ūlla iniecta movēbant

tēla neque adversō glomerāti exāmine Grāī,

nunc omnēs terrent aurae, sonus excitat omnis

suspēnsum et pariter comitīque onerīque timentem.

Iamque propinquābam portīs omnemque vidēbar

ēvāsisse viam, subitō cum crēber ad aurēs

vīsus adesse pedum sonitus, genitorque per umbram

prōspiciēns ‘Nāte,’ exclāmat, ‘fuge, nāte; propinquant.

Ardentēs clipeōs atque aera micantia cernō.’

Hīc mihi nescio quod trepidō male nūmen amīcum

cōnfūsam ēripuit mentem. Namque avia cursū

dum sequor et nōta excēdō regiōne viārum,

heu miserō coniunx fātōne ērepta Creūsa

substitit, errāvitne viā seu lāpsa resēdit,

incertum; nec post oculīs est reddita nostrīs.

Nec prius āmissam respexi animumve reflexī

quam tumulum antīquae Cereris sēdemque sacrātam

vēnimus: hīc dēmum collēctīs omnibus ūna

dēfuit, et comitēs nātumque virumque fefellit.

Quem nōn incūsāvi āmēns hominumque deōrumque,→

aut quid in ēversā vīdī crūdēlius urbe?

Ascanium Anchīsēnque patrem Teucrōsque penātēs

commendō sociīs et curvā valle recondō;

ipse urbem repeto et cingor fulgentibus armīs.

Stat cāsūs renovāre omnēs omnemque revertī

per Trōiam et rūrsus caput obiectāre perīclīs.

Prīncipiō mūrōs obscūraque līmina portae,

quā gressum extuleram, repeto et vestīgia retrō

observāta sequor per noctem et lūmine lūstrō:

horror ubīque animō, simul ipsa silentia terrent.

Inde domum, sī forte pedem, sī forte tulisset,

mē refero: inruerant Danai et tēctum omne tenēbant.

Īlicet īgnis edāx summa ad fastīgia ventō

volvitur; exsuperant flammae, furit aestus ad aurās.

Prōcēdo et Priamī sēdēs arcemque revīsō:

et iam porticibus vacuīs Iūnōnis asȳlō

cūstōdēs lēctī Phoenīx et dīrus Ulixēs

praedam adservābant. Hūc undique Trōia gaza

incēnsīs ērepta adytīs, mēnsaeque deōrum

crātērēsque aurō solidī, captīvaque vestis

congeritur. Pueri et pavidae longo ōrdine mātrēs

stant circum.

Ausus quīn etiam vōcēs iactāre per umbram

implēvī clāmōre viās, maestusque Creūsam

nēquīquam ingemināns iterumque iterumque vocāvī.

Quaerenti et tēctīs urbis sine fīne ruentī

īnfēlīx simulācrum atque ipsius umbra Creūsae

vīsa mihi ante oculōs et nōtā māior imāgō.

Obstipuī, stetĕruntque comae et vōx faucibus haesit.

Tum sīc adfāri et cūrās hīs dēmere dictīs:

‘Quid tantum īnsānō iuvat indulgēre dolōrī,

ō dulcis coniunx? Nōn haec sine nūmine dīvum

ēveniunt; nec tē comitem hinc portāre Creūsam

fās, aut ille sinit superī rēgnātor Olympī.

Longa tibi exsilia et vāstum maris aequor arandum,

et terram Hesperiam veniēs, ubi Lȳdius arva

inter opīma virum lēnī fluit agmine Thybris.

Illīc rēs laetae rēgnumque et rēgia coniunx

parta tibī; lacrimās dīlectae pelle Creusae.

Nōn ego Myrmidonum sēdēs Dolopumve superbās

aspiciam aut Grāīs servītum mātribus ībō,

Dardanis et dīvae Veneris nurus;

sed mē magna deum genetrīx hīs dētinet ōrīs.

Iamque vale et nātī servā commūnis amōrem.’

Haec ubi dicta dedit, lacrimantem et multa volentem

dīcere dēseruit, tenuēsque recessit in aurās.

Ter cōnātus ibī collō dare bracchia circum;

ter frūstrā comprēnsa manūs effūgit imāgō,

pār levibus ventīs volucrīque simillima somnō.

Sīc dēmum sociōs cōnsūmptā nocte revīsō.

Atque hīc ingentem comitum adflūxisse novōrum

invenio admīrāns numerum, mātrēsque virōsque,

collēctam exsiliō pūbem, miserābile vulgus.

Undique convēnēre animīs opibusque parātī

in quāscumque velim pelagō dēdūcere terrās.

Iamque iugīs summae surgēbat Lūcifer Īdae

dūcēbatque diem, Danaīque obsessa tenēbant

līmina portārum, nec spēs opis ūlla dabātur.

Cessi et sublātō montēs genitōre petīvī.


